
ՀՀ կրթության և գիտության նախարար
պարոն Արմեն Աշոտյանին

Հարգելի պարոն Աշոտյան,


Քննության առնելով Ձեր ս.թ. հոկտեմբերի 29-ի թիվ 01/05.1/12892-13 գրությամբ ներկայացված «Հայաստանի Հանրապետության կառավարության և Ռուսաստանի Դաշնության կառավարության միջև Երևան քաղաքում ռուս-հայկական համալսարանի գործունեության պայմանների մասին» համաձայնագրի նախագիծը (այսուհետ` Նախագիծ)` հայտնում ենք հետևյալը.
1. Առաջարկում են նախագծի 13-րդ հոդվածից հանել 2-րդ պարբերությունը` հաշվի առնելով հետևյալ նկատառումները.

1) Նախագծի ընդունման պարագայում Երևան քաղաքում ռուս-հայ​​կական համալսարանի և այլ հանրակրթական հաստատությունների համար կստեղծվեն գործունեության անհա​վա​սար պայմաններ, ինչը համարում ենք ոչ նպատակահարմար,

2)   Նախագծի 13-րդ հոդվածով նախատեսված հար​կային և մաքսային արտոնությունների շրջանակները հստակ չեն, ինչը կարող է որոշակի բարդություններ առաջացնել հարկային վարչարարության իրականացման ժամանակ,

3)   գործող օրենսդ​րությամբ հանրակրթական հաստատությունների համար արդեն իսկ սահմանված են մի շարք հարկային և մաքսային արտոնություններ:

Հաշվի առնելով վերոգրյալը, ինչպես նաև այն, որ ս.թ. հուլիսի 25-ին Հայաս​​տանի Հան​րա​պե​տութ​​յան կառավարության կողմից հավանության արժանացած Հար​կա​յին և մաք​սա​յին օրենսդ​​րու​թյան վերանայման ռազմավարա​կան սկզբունք​​ների ուղեցույցի համաձայն, հար​​​​կային և մաք​​սա​յին քաղաքականության տեսանկյունից առանձնակի կարևոր​վում է գոր​ծող հար​​կային և մաք​սա​​յին արտոնությունների շրջանակի կրճատումը, հարկման բազայի ընդ​​լայ​նումը` ռուս-հայկական համալսարանի գործունեության համար նոր հարկային և մաք​սա​յին արտո​նու​թյունների տրամադրումը համարում ենք ոչ նպա​​տակահարմար:

2. Նախագծի Հոդված 4-ի վերջին պարբերության համաձայն` համալսարանի կապիտալ ծախսերի և նոր շինարարության ֆինանսավորումը Կողմերի բյուջետային միջոցներից կատարվում է առանձնացված կարգով` ամենամյա սահմանված բյուջետային սուբսիդիայի շրջանակներում: Այս կապակցությամբ հայտնում ենք, որ վերոնշված նպատակով միջոցներ նախատեսված չեն ինչպես ՀՀ 2013թ. պետական բյուջեով, այնպես էլ 2014-2016 թվականների պետական միջնաժամկետ ծախսերի ծրագրով: Ուստի անհրաժեշտ է Նախագծից հանել նշված պարբերությունը:
3. Միջազգային պայմանագրերի նկատմամբ կիրառվող ալտերնատի սկզբունքի համաձայն` անհրաժեշտ է Նախագծում, կողմերը նշելիս, հայկական կողմի մասին նշագրումն անել առաջինը:

4. Նախագծի հոդված 3-ի վերջին պարբերության համաձայն` գործավարությունը համալսարանում իրականացվում է ռուսաց լեզվով։ Սակայն, «Լեզվի մասին» ՀՀ օրենքի (այսուհետ` Օրենք) 4-րդ հոդվածի 6-րդ պարբերությամբ` Հայաստանի Հանրապետության տարածքում գտնվող արտասահմանյան պետական մարմինները, ձեռնարկությունները, հիմնարկները և կազմակերպությունները պարտավոր են պետական վերահսկողության ենթակա փաստաթղթերը զուգակցել հայերենով: 

Հետևաբար, անհրաժեշտ է նշված դրույթը փոփոխել` համապատասխանեցնելով Օրենքի պահանջին:

